
БОР ИШИГ

	 

	Тээр жилийн зун юмсан. Манайх зусланд байлаа. Манай хажууд бас арваад айл байлаа. Туулын голоос салсан нэг бага шиг салаа, манайхны дээхэн ирээд дамаа хоёр салаа болон манайхны урдуур хойгуур урсаж тэрүүхэн доор очоод дахин нийлнэ. Энэ хоёр салаад дахин нийлсэн усыг эгц дээрээс нь харвал, хүний зүрх шиг юм харагдах болов уу гэж надад санагддаг сан. Ер нь ч байгальд ямар ч зурагчийн урлаж чадамгүй гуа үзэсгэлэн зүйл аль элбэг баяныг тэр гэх вэ.

	Манайхны арваад айлд бага сургуулийн хоёр дугаар ангиас доош, хоёроос дээш насны эрэгтэй эмэгтэй бараг хорь шахам багачууд байлаа. Харин бага сургуулийн гурав дөрөв дүгээр ангид сурдаг хэдэн хүүхдийн нэгээс бусад нь пионерын зусланд, хоёр гурвын зэрэг нь хөдөө ах дүү дээрээ амрахаар гарсан байлаа.

	Пионерын зусланд ч яваагүй, хөдөө ч гараагүй ганц хүүгийн нэрийг Борхүү гэнэ. Түүний аавыг Дорлиг, ээжийг нь Долгор гэнэ. Дорлиг Долгор хоёр, ганц хүүтэй. Дахиад бишгүйдээ л олон хүүхэд гармаар энэ эр эм хоёрыг ганц хүүхэд гаргаад арван жил болсонд нь манайхан хачирхдаг сан.

	Дорлиг Долгор хоёр, Борхүүгээ баахан эрх танхи өсгөжээ. Борхүүг гаднаас нь харвал аргагүй л бондойсон хөөрхөн бор хүү дээ. Түүнд нэр өгсөн хүн хожим, тэмээний хоргол шиг ийм хөөрхөн бондойсон бор хүү болно гэж яаж тийм мэргэн нэр өгөв дөө гэж манайхан ярилцдаг сан.

	Борхүү хөөрхөн боловч, сүүлдээ муухай Борхүү гэгддэг болсон. Тийм амархан муухай Борхүү болсны учрыг бид анхандаа олоогүй билээ. Учир нь бид цөм л эрхэлсэн ажил төрөлтэй болохоор өглөө ажилдаа явна, орой ирнэ. Орой ирмэгц хоол ундаа идэж ууна. Гэрийнхэндээ үзсэн сонссон сониноо ярина. Хүүхэд шуухадтайгаа бужигнана. Тэгсээр унтаж амрах болно.

	Хөөрхөн Борхүүгийн муухай Борхүү болсныг ингээд л мэдэх аргагүй билээ.

	Нэг орой бид ажлаасаа ирээд гадаа зүлгэн дээр дэвсгэр дэвсээд цай ууж байлаа. Манайхны багачууд гэрээс доохон хоёр усны нийлбэрээс наахан тоглож байлаа. Тэр хүүхдийн дунд манай хүү охин хоёр тоглож явлаа. Тэдний тоглох нь янз бүр л байх юм даа.

	Төмөрийн, хөлд ороод удаагүй охин Цэцэг багачуудын хамгийн наана баацганан явна. Пүрэвийн хоёр нас шахаж яваа хүү Баатар тоглоомынхоо машиныг чирээд Цэцэгийн цаахантаа явна.

	Буурлын бага хүү Хүрэл аав ээж нь цуглуулж хорь гаруй болохоор нь хэлхэж өгсөн вазелины ногоон хайрцгийг хангир жингэр дуугарган Баатарын цаахан явахад Хүрэлийн эгч Мядаг цоохор даавуунд цугласан хүүхэлдэйгээ тэврээд яваа харагдана.

	Тэр мэтээр хүүхэд бүр л таарсан дүйсэн тоглоомтой үзэгдэнэ. Янз бүрийн хувцас хунартай үзэгдэнэ. Зуны оройн нарны хурц гэрэлд хилэн шиг ногоон зүлгэн дээр хориод хүүхэд хэсэгхэн зуур тоглохыг харах хэчнээн аятайхан байсан гэх вэ.

	Хүүхдүүд эцэг эхийгээ ороохгүй, түр зуурч ингэж байх, хэчнээн аятайхан байдгийг гурваас дээш хүүхэд төрүүлсэн эцэг эх бүгд мэднэ дээ. Гэвч ишиг хурга шиг шуугин байгаа хүүхдийн араас хүн бүхэн нүд тавьсаар байтал Доржийн бага охин Гэрэлсайхан часхийтэл бархирав. Эцэг эх бүр л хэн бэ? Хэний хүүхэд вэ? Гэрэлсайхан уйлж байна. Яваач Хандаа! Өнөө муу Борхүү л шоглож дээ. Тоглоомыг нь булаасан шиг байна. Ай даа энэ муу Борхүү ч тун горьгүй нь ээ... гэж хүн хүн Борхүү Борхүү... Борхүү гэв. Зүг бүрд Борхүү Борхүү гэх нь Дорлиг Долгор хоёрт халуун жин тавихаас дор байлгүй яах вэ. Долгор аргаа барж Борхүүгээ дэмий л дуудлаа. Борхүү Гэрэлсайханы тоглоомыг булааснаар барахгүй бас Дэндэвийн хүүг довтолж бархируулж байгаа харагдав. Аятайхан тоглож байсан багачуудын зарим нь Борхүүгийн үүсгэсэн дажны сүрээр уйлж, зарим нь гэр лүүгээ эргэж, зарим нь ах дүүгээрээ нэг нэгийгээ бараадаж эхлэв. Гэтэл зоригтой шиг, цовоо шиг хэдэн хүү, охид Борхүүг тойрч уйлсан нөхдөө хамгаалж, тэднийхээ тоглоомыг Борхүүгээс авч өгөх гэж оролдов. Борхүү тэдний өөдөөс ганцаар, бөөн болжмор луу дайрсан харцага шиг довтолж нэг охиныг алгадчихаад цаашаа өнөө усны салааг гүйсэн чигээр гарах гээд усанд унав. Хүүхдүүд уйлалдан айлын хүмүүс өөр өөрийн хүүхдийг өмгөөлөн, Дорлиг Долгор хоёр ч Борхүүд уурлан, хүүхдийн араас явах гэтэл Бат өвгөн:

	— Та нарын хэн нь ч явах хэрэггүй, ажил төрлөө хийцгээ. Би учрыг нь олно гээд гаансаа зуун, таяг тулаад хүүхдийн араас алхав. Тоглож байсан хүүхдийн батаас нь хэд хэд нь харив. Бусад нь Бат өвгөнийг тосож хамгаалалд нь багтах мөртөө Борхүүг ховлож тоглоомыг минь авч өг гэнэ.

	Борхүү голын цаана хувцаснаасаа ус шүүрүүлэн, булаасан тоглоомоороо голын эргийг өгсөж уруудан тоглоно.

	Бат өвгөн орой бүр багачуудыг ингэж маллаж дасаж байгаа болохоор хүүхдүүд төдхөн уйлах нь зогсож, Бат өвгөнийг хүрээлэв. Өвгөн хоёр ч хөөрхөн жаалыг гар дээрээ өргөв. Тэгээд Борхүүг дуудав. Борхүү огт ажиггүй тоглоно. Хүүхдийн зарим нь:

	— Дэндүү танхай байна шүү Борхүү чи! Өвгөн аав дуудаж байхад чи яагаад ирдэггүй юм бэ гэхэд Борхүү, хэлээ гарган нүүрээ үрчийлгэн тэднийг шоолов.

	Хүүхдүүдийн зарим нь инээж, зарим нь бүр уурлахчаа болж, бага сургуулийн хоёрдугаар ангийн сурагч байж, хүний өөдөөс хэлээ гаргадаг яасан ичдэггүй, яасан хүмүүжилгүй сурагч вэ? Чи биднийг биш өвгөн аавыг хэл амаар доромжилж байна. Еэ еэ, ичиг ичиг, аав ээжид чинь хэлнэ дээ багшид чинь хэлнэ дээ гэхэд Борхүү баахан тавгүй болов.

	Бат өвгөн хүүхдийг чимээгүй бол гээд:

	— Борхүү! Чи дүү нарынхаа тоглоомыг өгчих гэхэд Борхүү өгсөнгүй. Борхүү юм бодмоглон зогсоход хүүхдүүд өвгөнийг харна. Бат гуай дахин:

	— Борхүү чи наашаа гатлаад ирээч гэхэд, 

	— Үгүй, би, дээгүүр гэрийнхээ тушаа гаталж харина гээд гол өгсөхөд Бат гуай:

	— Борхүү чи байзнаач! гэв. Борхүү зогсов. Багш чинь чамайг үлгэр цээжилж ир гэсэн. Тэгээд чи, намайг үлгэр ярьж өг гээд байл уу, үгүй бил үү? Би тэр үлгэрийг чинь одоо л энд ярих гээд байна. Дахиад би ярьж чадахгүй. Маргааш хөдөө явчихна гэдгийг чи мэдэж байгаа шүү дээ гэтэл хүүхдүүд еэ гялай, еэ гялай өвгөн аав аа суугаач! Суугаач! Үлгэрээ яриач яриач! гээд алга ташив.

	— Хүүхдүүд ээ үлгэр ярьж өг гэж уг нь та нар гуйгаагүй, манай Борхүү л гуйсан юмсан даа.

	— Тэр чинь танаар үлгэр хэлүүлэх нь битгий хэл, таны өмнөөс доог хийж байна шүү дээ. Та бидэнд ярь, муухай Борхүү...

	— Өвгөн аав аа би гуйсан шүү дээ гэж Борхүү тэндээс хошуу цорвойлгов.

	— Чи муухан, чи муухай, муухай Борхүү, муухай Борхүү гэж хүүхдүүд шулганацгаатал, 

	— Хүүхдүүд ээ! Борхүү бол муухай биш, хөөрхөн Борхүү, та нар л харин базаахгүй хүүхдүүд байна даа.

	— Борхүү биднийг шоглодог, Борхүү биднийг шоглодог... үлгэрээ яриач ээ! үлгэрээ яриач ээ! гэж алга ташив.

	— Борхүү үүнээс хойш та нарыг шоглохгүй. Борхүү ирвэл л би үлгэрээ эхэллээ. За та нар юу ч гэсэн наашаа яв, энд сайхан зүлэг байна гээд тэднийг дагуулан аятайхан зүлгэн дээр очоод:

	— За сууцгаа! Миний үлгэр тун догь үлгэр дээ. Сайн анхааралтай сонс доо, за ингээд эхэлье. Хүүхдүүд алга ташив.

	— Өвгөн аав аа намайг хүлээ! гээд Борхүү урвайчихсан ус руу орж явав.

	— Ямар маягтай юм бэ, ирвэл ир, боливол боль бид чамаар... гэж нэг охин хэлтэл Бат өвгөн, 

	— Юу, бид чамаар... гэж цааш нь дутахгүй гэж хэлэх гэж байна уу? Ай даа бас яасан тусгүй юм ярьдаг хүүхдүүд вэ! «Хоёр хүн эвтэй бол төмөр цагаригаас хүчтэй, хорин хүн эвгүй бол хоёр хүнээс дор» гэдгийг мэдэх үү та нар?

	— За яаж ч мэдэх юм билээ дээ. Та нарт юу хэрэгтэй вэ? Ийм муухай үг яриа хамгийн түрүүнд хэрэггүй шүү! Хүүхдүүд таг чимээгүй. Борхүү ирэв.

	— Чи наадаж дууссан бол дүү нарынхаа тоглоомыг өгчих гэж өвгөн Батыг хэлэхэд Борхүү цөмийг нь өгөв.

	— Багш чинь чамайг дүү нарынхаа тоглоомыг булааж бай гэсэн үү? Хөөрхөн үлгэр цээжлээд ир гэсэн үү?

	Борхүү дуугарсангүй.

	— Чи пионерын гишүүн үү? гэж өвгөн Бат асуухад Борхүү бас дуугарсангүй.

	— Биш, наадах чинь, аягүй бол хөөгдсөн байхаа... гэж хэн нэг охин өгүүлтэл:

	— Би хөөгдсөнийг чи яаж мэдээв гэж Борхүү довтолтол Бат өвгөн хориглоод, 

	— Тэгвэл чи пионерын гишүүн үү? гэж асуухад

	— Биш ээ гэж Борхүү бараг хашхиран хэлэв.

	— Тийм байх аа, чи даанч омогтой байсан юм. За яах вэ суу даа. Сайхан үлгэр цээжилж олон дүү нартайгаа эв найрыг сахивал пионер ч болно л доо. Борхүү хүүхдийн захад суув.

	— За та нар бүү чимээ гарга! Миний ярих үлгэр богинохон. Та нар амархан цээжилчихнэ л дээ. Миний үлгэрийн нэр нь «Бор ишиг». «Хүүхдүүд «Борхүү гэнэ үү?» гээд инээтэл, 

	— Үгүй, бор ишиг, ямааны ишиг мэдэв үү?

	— Мэдлээ мэдлээ бор ишиг бор ишиг...

	— Урьд би та нар шиг бага байлаа. За бараг бор хүү шиг л байлаа гээд Бат өвгөн үлгэрээ эхлэв. Хүүхдүүд таг чимээгүй болов.

	— Манайх ядуу, дөнгөж таргийн таван ямаатай. Ядуу хүнд ямаанаас сайхан мал байдаггүй билээ. Манай таван ямааны дөрөв нь цагаан ишигтэй нэг нь бор ишигтэй юмсан.

	Би тэр л бор ишигнийхээ тухай ярих гэж байна шүү дээ! Манайхыг тойроод тав арван ямаатай айлууд зөндөө л байлаа. Ядуу хүн ядуудаа элэгтэй байдаг. Бид арваад айлын хүүхдүүд айл бүрийн тав арван ишиг бараг тавь жаран ишгийг нийлүүлээд өдөр бүр ээлжээр хариулдаг сан. Ишиг хариулах ээлжээс ирсэн хүүхдүүд манай бор ишгийг тун болдоггүй дээ гэх боллоо. Ямааны хүү хойно яав л гэж дээ гэж би хэлэхэд, 

	— Чи өөрийнхөө өмчтэй ишгийг муу хэллээ гэж бодож байгаа биз. Гайгүй ээлжээ ирэхээр чи үнэнийг үзнэ дээ. Нээрэн чиний бор ишиг ямаанаас янзтай тэмээнээс гэдгэр болоод байна шүү гэв. Олон хүүхэд зэрэг зэрэг тэгээд байхаар нь би юу хэлэх вэ дээ. Гагцхүү бор ишигнийхээ яадгийг нь үзье дээ гэж ээлжээ хүлээлээ.

	Өвгөн Бат хүүхдүүдийг харвал зарим нь шанаагаа тулчихсан, зарим нь нэгийнхээ өвдгийг түшчихсэн их догь байна.

	— Борхүү минь ойлгож байна уу?

	— Их сайхан ойлгож байна өвгөн аав аа! гэж хүүхдүүд хариулав.

	— За тэгтэл ишиг хариулах ээлж ирлээ. Тэр өдөр би ишгээ «Хараацайн хясаа» гэдэг газар хариуллаа. Газар нь ч ногоон модон дундуур уулаас буусан ширүүн урсгалтай их гол шаагьсан, голынхоо урьд талд яг гол руугаа хандсан сүрлэг хадан хясаатай юмсан. Усны эрэг, хясааныхаа доод тал хоёрын хооронд бог мал ишиг хурга явган хүн нэг нэгээрээ цувах төдийхөн түвэгтэй жимтэй юмсан. Усны эргийн талаас нь хясаа өөд хүн авиран гарч чадахгүй, харин ямаа авираад гарчхаад байдаг юмсан. Тэр хясаанд хараацай шувуу олноороо үүрэлдэг болохоор «Хараацайн хясаа» гэж нэрлэсэн юм билээ.

	Манай ишиг ч хариулгад сурчихсан болохоор хөгнөөс тавимагц ишигчин хүүгийн залсан зүг рүү идээшлэх газраа хүртэл бараг бужигнаж тоглоод хүрчихдэг сэн. Би бор ишигнийхээ болдоггүй занг үзэх гэж ишгээ бэлчээрт гарахаас нь эхлээд ажиглаад л явлаа. Ишиг тавимагц миний бор ишиг бүх ишигний түрүүнд гараад л явж өглөө. Зарим ишиг хөөцөлдөж тоглоод, бор ишигний өмнө гарах гэхээр бор ишиг минь мөргөөд л буцаах юм. Ганц нэг ишиг өмнө нь гүйгээд гарчихвал бор ишиг маань зориуд гүйцээд өмнө нь гарчхаж байна.

	За миний бор ишигний болдоггүй зан гэдэг нь энэ бол ч яамай даа гэж би бодлоо. Ишиг өвсний захад ормогц идээшлэх аятай болоод тогтнож эхэлтэл бор ишиг маань майлж ирээд л цаашаа явлаа. Тэхээр л бусад ишиг араас нь нэг нэгийгээ дагаад хошуурах юм. Тэр өдөр ядахдаа өмнөөс минь салхитайвтар байлаа. Ямаа ч салхи сөрвөл заримдаа нохойноос илүү гүйдэг юм даа. Би бор ишгээ аяар нь салхидуулбал сүүлдээ бусад ишиг маань ч ядрах, би ч ер нь ишгээ гүйцэхээ болих төлөвтэй боллоо. Зуны халуунд бор гэдсээ таргаар дүүргэсэн ишигчин хүн, салхи сөрсөн ямааны явдлыг гүйцэх гэдэг амаргүй хэрэг! За тэгээд миний бор ишиг бусад ишгээ дагуулж учир зүггүй их гүйдэг муухай зантай юм байна гэдгийг бас мэдлээ. Тэгээд бор ишгээ гүйцэж зогсоогоод аажуу уужуу идээшлүүлэх гэсэн чинь бусад ишиг нь тогтож идээшиллээ. Тэр байтугай зарим нь хэвтэж байлаа. Бодвол гүйгээд ядарсан бололтой.

	Миний бор ишиг чи юунд хэвтээв? Явъя гэсэн шиг нөгөө хэвтсэн ишгийг мөргөөд, хөөгөөд, нэг л биш дээ. За миний бор ишиг бас яггүй дээрэнгүй зантай болж дээ гэдгийг мэдлээ. Түүгээр ч барахгүй замаараа идээшилж байгаа ишгийг хүртэл мөргөөд өвсийг нь булааж байна. Зарим ишгийг бархиртал нь, заримыг өнхөртөл мөргөж байна.

	Нэг ишгийг цавиар нь мөргөж, эвэртээ өлгөж бархируулан чирлээ. Тэхээр нь ер тэсэж чадсангүй хэдийгээр миний өмчтэй ишиг боловч нөгөө ишиг нь хөөрхий бас л нэг ядарсан амьтан шүү дээ гэж тэр ишгийг өрөвдөөд бор ишгээ ишгэдийн дундуур тоос манартал нь хөөж байгаад нарийхан бургаасаар хэд сайн ороолгож орхилоо. Хүүхдүүд инээлдэнэ. Зарим нь бүр ханиаж байна. Тэгээд одоо яасан ч хаширсан даа гэж бодлоо. Нөхдөдөө очоод ч миний бор ишиг их догь ухаантай болсон. Ишиг шиг л ишиг болсон гэж хэлнэ гэж санаж байлаа. Тэгсэн ч бас л хэрэг биш боллоо. Тэгэхээс тэгэх гэсэн юм шиг мөн л хамаг ишгийг дагуулаад гүйлээ. Жаахан явагдаа яах вэ гээд араас нь дагасаар байтал хясааны цаана голын эрэг хүрлээ. Ишиг ус ууцгааж зарим нь эргийн хагархай ангалд сүүдэрлэн хэвтэж, зарим нь тоглож гарлаа. Тэгтэл бор ишиг маань нэг хөөрхөн хар ишгийг мөргөөд ус руу унагаачихлаа.

	Эвий хүүхэд минь миний айсныг яана. Зүрх гэдэг түг түг гэж цохилоод л хөөрхий ишиг бархираад л урсаж эхэллээ.

	Дэмий л голын эрэг дагаад л уйлаад гүйлээ. Миний аз болж нэг хүн дайралдаж нөгөө ишгийг уснаас гаргаж өглөө. Тэгээгүй бол манайх нэг ишигний төлбөрт орж гүйцсэн л дээ. Би түрүүн хэлсэн шүү дээ. Ядуу хүнд ямаа шиг сайхан мал байхгүй. Манайх хэдэн ишигнийхээ нэгийг төлбөрт өгвөл ямар сайн байх вэ дээ. Бөөн гарз шүү дээ! Уснаас гарсан ишиг ч яах вэ бөнжигнөтлөө чичрээд, майлаад... майлах ч гэж бараг уйлаад байлаа. Мал ч бас уйлдаг юм шүү дээ. Түүний дотроос нялх амьтан бүр цөм уйлдаг шүү дээ.

	Дахиад бас гай зовлон болж юу магад гэж айгаад ишгээ уснаас холтгож хад өөд гаргалаа. Хад өөд гаргасан маань бүр ч гай боллоо. Бор ишиг маань өнөө хясаа өөд хамаг ишгийг дагуулаад авирч гарлаа. Асга чулуу шидэж байж ишгээ зогсоогоод автал миний бор ишиг ганцаараа улам цааш авирсаар тээр дээр гарчихлаа. Тэгээд харин бусад ишгийг миний хойноос гэж дуудаж байгаа бололтой майлж байна. Би, бусад ишгийг хад өөд гаргалгүй бор ишгээ буулгах санаатай авирлаа. Намайг ойртох тутам өнөөх чинь улам дээшээ авирлаа. Би авирсаар явах газаргүй болчхоод эргэж харсан чинь бууж ч чадамгүй болчихжээ. Бас л айж эхэллээ. Зүрх ч амаар гарах шахаж байлаа. Тэгээд гар хөлөө шалбалж мөн ч их зүдэж явж хясаанаас буулаа. Бор ишгээ яах ч аргагүй боллоо. Буугаад ирэх болов уу гээд бусад ишгээ өөр тийш нь бэлчээж үзлээ. Бор ишиг бууж ирдэггүй. Өдрийн хагаст нь ишгээ дэмий хадны ёроолд ээрлээ. Харах бүрийд л бор ишиг дээшээ авирчихсан байна. Сүүлдээ бор ишиг маань наашаа ч үгүй цаашаа ч үгүй мухардаад зогслоо. Хараацайнууд намайг шоолох шиг толгой шүргэх шахам ниснэ. Ус ч бас намайг шоолох шиг шуугиад байна. Нэг том хар шувуу дээгүүр нисээд өнгөрөхөд сүүдэр нь миний толгойг дайраад цааш хад дамжсаар бор ишиг дээр тустал бор ишиг цочих мөртөө хясаа руу өнхрөөд тээр дор усан дээр пал хийтэл ойчлоо.

	Би ч айхдаа бархирах гэсэн олигтой дуу ч гарсангүй. Дэмий нүүрээ дараад дагжтал чичирч гарав. Тэгээд харих гэж гүйснээ ишгээ орхиод явж чадсангүй. Бусад ишгээ туугаад харих гэснээ айгаад дэмий л ишигнийхээ зүг зүгт гараад л ээрээд байлаа. Айсан хүн гэдэг чинь юу хийж байгаагаа ч мэдэхгүй, тийм хачин амьтан болчихдог юм шүү дээ. Бор ишигнийхээ араас огт харж чадсангүй. Харья ч гэсэн зүрх хүрэхгүй юм. Тэгтэл ишиг маань гэнэт үргэх шиг болоод бас нэг ишиг майлах сонсогдлоо. Тэр ишигний дуу миний бор ишигний дуу мөн шиг... зүрхлээд харсан чинь бор ишиг минь шувтайгаад усан хулгана шиг болчихсон доголсоор ирлээ. Миний баярласан ч гэж учир алга. Хөөрхий бор ишиг минь бор ишиг минь гээд дэмий л тэврээд хошуун дээр нь үнсээд илээд байлаа. Орой боллоо. Бор ишиг минь жаал гайгүй боллоо. Гэвч доголсоор байлаа. Нөхөд маань намайг тосож ирээд за бор ишиг чинь ямар байна? Аргагүй л ямаанаас янзтай, тэмээнээс гэдгэр байгаа биз гэхэд нь би юу ч хэлж чадаагүй билээ. Тэгээд удалгүй миний бор ишигний хөл ч эдгэрлээ. Өнөө айхавтар зан ч үгүй боллоо. Ёстой л номхон төлөв ухаантай, ямаа шиг л ямаа болсон юм даа гээд Бат өвгөн үлгэрээ дуусгахад хүүхдүүд сая нойроос сэрсэн юм шиг зарим нь санаа алдаж, зарим нь суниаж, зарим нь эвшээж байлаа. Харин инээсэн хүүхэд огт харагдсангүй.

	— Ямар байна?

	— Их догь байна.

	— Ёстой л бор ишиг юм даа.

	— Харин ч азтай юм.

	— Өвгөн аав ч бас азтай юм л даа гэж хүүхдүүд ам амандаа өгүүлэв.

	— Тийм ээ. Би ч, миний бор ишиг ч азтай юм. Тэхдээ хүүхдүүд ээ, та нар үүнийг зөвхөн миний бор ишгэнд тохиолдсон хэрэг гэж битгий бодоорой. Үүнийг та нар өөрсдийнхөө байдалтай сайн холбож бодоорой. Та нарын дотор энэ бор ишиг шиг муухай зантай хүүхэд бас бий шүү. Тийм биз ээ?

	— Манай Борхүү л тэр бор ишиг шиг дээ гэж нэг хүүхэд хэлэв. Борхүү царай нь улайгаад хуруугаараа газар малтаж харагдана.

	— Борхүү чамайг нөхөд чинь яггүй хэлж байна. Чи дүү нарынхаа тоглоом булаадаг шоглодог шүү. Тэр ч байтугай бор ишиг шиг усанд унасан шүү дээ. Тэгж болохгүй. Нөхдөөсөө тасархай зожиг дээрэнгүй зантай байвал бор ишгэнд тохиолдсоноос ч муухай юм үзнэ шүү гэхэд хүүхдүүдийн зарим нь ёстой л тэгнэ дээ гэхэд зарим нь би л тэгдэггүй гэж байв.

	— Хүүхдүүд ээ! Та нар Борхүүгээ бор ишиг гэж битгий шоолоорой. Харин та нарын дунд буюу танай сургууль, цэцэрлэгт тиймэрхүү зантай хүүхэд байдаг бол тэдэнд энэ үлгэрийг ярьж өгч байгаарай. За одоо цөмөөрөө харьцгаая гээд Бат өвгөн босоход хүүхдүүд баярлалдаж шуугин өвгөнийг дагаж гэрийн зүг эргэв.

	 

	Жанчивлан

	1957 он.

	 


ЦАГААН ИШИГ

	 

	Маргааш нь хүүхдүүдийн аз болж, миний ч аз болоход Бат өвгөн хөдөө явсангүй.

	— Өвгөн гуай хөдөө явна гэсэн чинь юу болоо вэ?

	— Яах вэ дээ хүү минь сайн жолооч зуу байхад, саар нь бас ганц нэг байдаг байна шүү. Ядахдаа тэр саар нь надад дайралдчихдаг байна шүү. Тэгээд маргааш дуусах биш, бас тийм жолоочид, орвол зохих газар ч олон, очвол зохих айл ч арвин хойно. Тэр бүхнийгээ гүйцээгээд... маргааш заавал л гэсэн шүү дээ гэв.

	Орой манайхны хүүхдүүд бас л өнөө хоёр усны нийлбэрээс нааших ногоон зүлэг рүү тоглохоор явлаа. Арай томчууд нь хэдийнээ хүрдэг газраа хүрээд тоглож эхлэхэд, жижгүүд нь наанаас нь нэгээр, хоёроор баацганалдан унаж боссоор, увж цуван очиж явлаа. Ихэнх хүүхдүүд өчигдрийнхөө л хувцастайгаа, өнөө л чирдэг тэвэрдэг тоглоомтойгоо яваа харагдах боловч Дэжид хүүхний хоёр охин цэцэг шиг эрээн даашинз өмсөөд ижилсжээ. Оюуны хүү Очир жижигхэн нисэх онгоц бариад, салхи сөрж сэнсийг нь эргэлдүүлэх санаатай хүүхдүүдийн дундуур ийш тийш нэвт шувт зүсэн гүйж явлаа. Тэхэд Борхүү нарийхан савааны үзүүрт цаасан сэнс хийчхээд, их л хөгжилтэй эргэлдүүлэн гүйж, бусад нь түүнийг атаархах маягтай харж байлаа.

	Цэдэвийн хүү Палам, хүүхдүүдтэй хамт явж тоглохгүй харин гэрийнхээ үүдэнд дэвсгэр дэвсээд юм оёж байгаа ээжийнхээ оёдлын машиныг оролдоод ер юмыг нь оёулахгүй байлаа.

	— Үгүй хүү минь чи бүстэй хүүхэд байж, хүүхдүүдтэй цуг тоглохгүй ингэж ороогоод байдаг яасан залхуу юм бэ? Яваад жаахан тоглоод ирээч! гэж эх нь аргадан гуйна.

	— Үгүй, би явахгүй... Борхүү цохино. Би залхуу биш гэж уруулаа цорвойлгон нусаа татсаар Палам ээжийнхээ машиныг яаж ийгээд оролдсоор байтал, таягаа тулж гаансаа зуусаар Бат өвгөн хүрч ирэв.

	— За энэ чинь хамаг хүүхэд тоглох газраа хүрээд тоглож байхад мань Палам яагаад эрх ишиг шиг хоцорчихсон билээ? гэж Бат өвгөн өгүүлэхэд Палам мөн л уруулаа цорвойлгон, 

	— Үгүй ээ! гээд хуруугаараа машин оролдсоор байв.

	— Манай үүний залхуу нь бүр дэндээд байна. Бат гуай минь явуулж өгөөч!

	— Үгүй үгүй, би явахгүй гээд Палам бас л хуруугаа машинд хүргэсээр...

	— Залхуу гэнэ ээ? Ийм багаасаа залхуурдаг хүн байдаг юм уу? гээд Бат өвгөн хөмсгөө хөдөлгөн ямар нэгэн юм бодов.

	— Үгүй үгүй би залхуу биш гэх мөртөө Палам мөн л машиныг оролдоно.

	— За Палам аа! гээд том хүнд ярьж байгаа юм шиг «хүний бага нь явдаг, шувууны бага нь жиргэдэг» гэдэг үг бий. Хоёулаа явна байгаа гэтэл Палам мөн л үгүй үгүй гэв.

	Бат гуай та хүүхдүүд дээр очиж өнөө «Бор ишиг» гэдэг үлгэр шиг хөөрхөн үлгэр ярьж өгөх нь үү? гэж Паламын ээж өгүүлэхэд, 

	— Паламыгаа очвол ч ярина даа. Надад ч тийм хөөрхөн үлгэр олон бий гэхэд «хөөрхөн» гэдэг үгийг сонсонгуут Паламын царай өөр болов.

	— За тэр дээ, миний хүү үлгэрт дуртай даа. Тэгээд яах вэ чи явах уу? аль болих уу? Палам үгүй гэж сурчхаад, эхлээд

	— Үгүй гэснээ явна гэв.

	— За тэгвэл хоёулаа явъя даа гээд Бат өвгөн босоход Палам ч босов.

	— Миний хүү ирээд үлгэрээ аав ээждээ ярьж өгнө шүү!

	— За гээд Палам Бат өвгөнтэй хөтлөлцөн явав. Бат өвгөнийг очиход хүүхдүүд тойрон, 

	— Өвгөн аав аа! Сайхан аав аа! Аав аа! бас нэг хөөрхөн үлгэр хэлж өгөөч, «бор ишгээ бид мартаагүй шүү» гэнэ. «Бор ишиг» гэдэг үлгэрийг сонссоноос хойш Борхүүгийн байдал ондоо болжээ. Бат өвгөнийг ирэхэд Борхүү бяцхан найз нартайгаа их л аятай эвтэй наадаж байлаа.

	— За хүүхдүүд ээ хаа суух вэ? Өчигдрийнхөө газарт л суух уу даа гэтэл хүүхдүүд шуугилдан гүйв. Борхүү замдаа дайралдсан Бууралын бага хүү Хүрэлийг тэврээд хүүхдүүдээс хамгийн түрүүнд очиж суув. Бат өвгөн хүүхдүүдийг сууж гүйцэхээр нь, 

	— За би та нарт «Цагаан ишиг» гэдэг үлгэр ярья гэхэд, 

	— Ямар догь вэ?

	— Бас л ишиг

	— Мангастай болов уу? гэж хүүхдүүд шивэр авир гэлцтэл

	— Дайн байлдаантай болов уу? гэж нэг хүүхэд өгүүлэхэд, бусад нь нирхийтэл инээв.

	— Ишиг яаж дайн хийж чаддаг юм бэ?

	— Дайн хүсээд яах юм бэ?

	— Үлгэр хойно, ямааг байлдуулж магад аа! гэж Борхүү өгүүлэв.

	— За чимээгүй болоорой хүүхдүүд ээ! Дайн хүсээд яах нь вэ гэдэг ч хамгийн зөв дөө. Бидэнд юу сайхан вэ? Энх тайван сайхан. Юу муухай вэ? Дайн байлдаан муухай даа. Миний хэлэх цагаан ишигний тухай үлгэрт муухай дайн байхгүй. Гэвч та нарт тун хэрэгтэй болох ихээ догь үлгэр дээ гээд, 

	— Эрт урьд цагт их модтой ууланд нэг цагаан ямаа байжээ. Тэр цагаан ямаанд нэг охин цагаан ишиг, нэг эр цагаан ишиг байжээ.

	Эх нь охин цагаан ишгээ Охиндой, эр цагаан ишгээ Монхоодой гэж нэрлэнэ. Монхоодойн тухай л үлгэр ярих гэж байна шүү дээ мэдэв үү? гээд тэр ярьсан хэсгээ дахин давтав. Хүүхдүүд дор дороо л ам амандаа өгүүлэх нь өгүүлж, толгой дохих нь дохино. Бодвол тэр үлгэрийг үг гээхгүй цээжилж авах гэж байгаа хэрэг биз.

	— За тэгээд хөөрхий цагаан ямаа Охиндой Монхоодой хоёртойгоо зуныг сайхан өнгөрүүлээд намар болж гэнэ. Намрын дараа өвөл болно.

	Өвөл болбол модтой ууланд их цас орно. Цас их унавал хамаг өвс дарчихна. Тэгвэл хөөрхий цагаан ямаа Охиндой, Монхоодой хоёртойгоо өлсөж үхэх болно шүү дээ. Үүнийг мэдээд хашир цагаан ямаа Охиндой, 

	Монхоодой хоёртойгоо хадланд гарах болж гэнэ. Өөртөө нэг урт хадуур, хоёр ишгэндээ, богино хадуур бэлдэж өгөөд нэг өдөр хадланд явж гэнэ. Баахан явж байснаа Монхоодой нь:

	— Би тийм хол явж чадахгүй, эндээ хадна гээд залхуураад (залхуураад гээд Цэдэвийн хүү Паламыг харахад, Палам бушуухан доошоо харж гэнэ) цааш нь явсангүй. Эх нь явъя гэж аргадаж ядчихаад, за тэгвэл чи, эндээ хадаа, харин битгий залхуур, хавар хэцүү шүү гэхэд, Монхоодой, нь «мэднэ мэднэ хадна хадна» гэж гэнэ. Цагаан ямаа Охиндойтойгоо их өвстэй газар очиж өдөржин хадаж дуусаад Монхоодойнхоо хадсан өвстэй нийлүүлбэл өвөл хаврыг давна гэж бодоод буцаад ирсэн чинь Монхоодой нь атга ч өвс хадсан юмгүй, харин туулайн бөжинтэй өдөржин хөөцөлдөж тоглоод хоёулаа бүр хөдөлж ч чадахгүй болтлоо ядарчихсан байж байна гэнэ. Ямар нэг амьтны эх хэзээ ямагт үрээ гэж явдаг хойно, хөөрхий цагаан ямаа, 

	— Үгүй Монхоодой минь чи даанч яав даа. Чамайгаа арай ч ийм гэж санаагүй юмсан. Ямар муухай залхуу юм бэ чи. За яах вэ маргааш дахиад л явж дээ гээд санаа алдаж гэнэ гэснээ, залхуу гэдэг мөн ч муухай яа гээд Бат өвгөн инээмсэглэн хүүхдүүдийн царайг хэсүүлэн хартал Паламын нүд Бат өвгөний нүднээс халтиран газар харж гэнэ.

	— Бөжин нь яагаа бол? гэж нэг хүүхэд асуутал, 

	— Чиш чимээгүй ээ?

	— Явчихаа л биз гэж нөхөд нь хариулжээ. Маргааш нь дахиад л явж байтал Монхоодой нь бас л, 

	— Би тийм хол явж чадахгүй, эндээ хадна гээд хоцорчээ. Эх нь:

	— За Монхоодой минь одоо дахиад залхуурч болохгүй шүү. Өвөл хэцүү, хавар хатуу шүү заавал хадаарай даа гэжээ. Монхоодой нь «мэднэ мэднэ, хадна хадна» гээд хоцорчээ. Тэр хоёр нь өдөржин хадчихаад муу Монхоодой маань өнөөдөр яасан ч их өвс авсан даа гээд баяр хөөр болоод ирсэн чинь бас л атга ч өвс аваагүй, харин нэг том гэгчийн мэлхийтэй ядартлаа тоглочхоод байж байна гэнэ.

	— Эвий дээ Монхоодой минь чи ч мөн хэцүү байна даа. Ингэж ч амьдарч бүтэхгүй дээ. Хадлан ч яах вэ. Бид хоёр нэг юм дөнгөж орхилоо. Маргааш өвсний хашаа барина. Тэгэхэд нэмэр болж үзээрэй гэхэд Монхоодой

	— Тэгнэ тэгнэ гээд дээр дээр цовхчиж гэнэ. Маргааш нь цагаан ямаа сүх дээс аваад Охиндой, Монхоодой хоёроо дагуулан хашааны мод авахаар явжээ. Жаахан явснаа Монхоодойн зөрүү зан нь бас л хөдлөөд би ийм хол явж чадахгүй, эндээс мод түүнэ гээд байхаар, эх нь заавал түүгээрэй их мод түүгээрэй. Өвөл хэцүү, хавар хатуу шүү гэж гэнэ

	— Монхоодой «мэднэ мэднэ, түүнэ түүнэ» л гэж гэнэ.

	Цагаан ямаа ажилд дуртай залхуурахыг мэддэггүй Охиндойтойгоо зөндөө мод түүгээд ирэхэд Монхоодой бас л байдаггүй гэнэ. Дуудаад ч алга гэнэ. Тэгээд хоёулаа ой дундуур түүнийг эрсээр яваад, байгаа газар нь очиход, нэг бамбарууштай ухаан жолоогүй тоглож байна гэнэ. Монхоодойгоо олсондоо эх нь баярлаад, загнахаа ч мартчихаж гэнэ. Тэгээд өвснийхөө хашааг барьжээ. Төдхөн өвс ч хураах цаг болжээ. Нэг өдөр бас л Охиндой Монхоодой хоёроо дагуулж өвсөө цуглуулаад ирэхээр явжээ. Монхоодой анхандаа овоо л ажиллаж эхэлснээ бас л алга болчихжээ. Тэр хоёр мөн л ой дундуур эрээд явжээ. Яасан вэ гэвэл нэг үнэгтэй тоглож байж гэнэ. Эх нь Монхоодойгоо олсондоо баярлаад загнахаа ч мартаж гэнэ. Өвөл хаврын хоолыг бэлдсэний дараа, нэг чухал ажил гарчээ. Тэр нь юу гэвэл түлш базаах гэнэ. Түлшгүй бол хэчнээн ч хоол байгаад дэмий шүү дээ. Нэг өдөр бас л гурвуулаа түлш түүхээр явж гэнэ. Монхоодой үд хүртэл их л уриалган ажиллаж байсан бол нэг харахад бас л алга болчхож гэнэ. Эх нь Охиндойгоо дагуулаад эрж гарчээ. Ой дундуур тэнээд эрээд л явж, эрээд л явж гэнэ. Гэнэтхэн бөөн ширэнгэн дотор Монхоодой нь их л муухай дуугаар эх, Охиндой дүү хоёроо дуудан бархирч гэнэ. Хоёулаа айж сандран гүйж хүрсэн чинь чонын гурван бэлтрэг Монхоодойг нь хариугүй барих гэж байна гэнэ. Цагаан ямаа өнөө бэлтрэгүүдийг очоод мөргөх гэтэл гурван бэлтрэг харин бүр цагаан ямаа, Охиндой, Монхоодой гурвын өөдөөс нэг нэгээрээ галзуу юм шиг дайрч гарч гэнэ. Үгүй ер яадаг ч аргагүй юм болох шахтал, 

	— Хүүе нөхөд өө! Туслаарай гээд ой мод ганхаж уул хад цуурайттал майлж гэнэ. Энэ чимээгээр бутны цаанаас бор туулай, өвсөн дотроос өнөө мэлхий, ой дотроос өнөө үнэг, бас цаанаас нь баавгайн бамбарууш гарч ирээд цагаан ямаа, Охиндой, Монхоодой гуравт туслаад, гурван бэлтрэгийг доор нь учрыг нь олчихжээ. За үүнээс хойш цагаан ямаа Охиндой, Монхоодой хоёртойгоо тэр ойн олон амьтадтай их л эв найртай байдаг болж гэнэ. Аа харин Монхоодой бол залхуурдаггүй эх нь юу хий гэснийг дор нь бүтээгээд Эх, Охиндой хоёроосоо ер салдаггүй болж гэнэ. Хүүхэд минь та нар тэр Монхоодой шиг ажил хөдөлмөр гэвэл арзасхийдэг, тоглоом наадам гэвэл толгойгоо хандсан зүг рүү алга болчихдог байж болохгүй. Та нар бол ажил хөдөлмөр ч хийчихдэг, аав ээждээ ч тусалчихдаг, ах дүүдээ ч хайртай, анд нөхөдтэйгөө ч эвтэй, аа бас тоглох цагтаа тоглочихдог, таван хуруу тэгш байх хэрэгтэй. Мэдэв үү хүүхдүүд минь гэхэд, хүүхдүүд, 

	— Мэдлээ өвгөн аав аа гээд Монхоодойг яасан хачин залхуу ишиг вэ? тийм залхуу бол ер хэрэг алга гэхэд, 

	— Багадаа тийм байгаа юм чинь том болбол яана гэлцэн ярилцаж байлаа.

	 

	Улаанбаатар 1957 он

	 


ХАР ИШИГ

	 

	Гаансаа зууж таяг тулчхаад, хүүхэд саатуулж явдаг Бат өвгөн хөдөө гарчихсан явдал хүүхдүүдэд байтугай томчуудад хүртэл үгүйлэгдэж байлаа. Сүүлийн үед дамаа бороошоод, хүүхдүүд бороонд шуусан хурга ишиг шиг гэр гэртээ хоргодоод, тохьтой тоглох аргагүй болов. «Орсон бороо арилж, ирсэн гийчин буцна» гэдэг үнэн. Бороо зогсож хурц нар гармагц, газар түргэн эгшиж, хүүхдүүд дахин үүрнээсээ ниссэн шувууны дэгдээхий шиг бужигнан шуугьж гарлаа.

	Өнгө зүс алдаж гандмаар аятай болсон өвс ногоо сэргэж, өглөө оройн наранд ногоон хилэн шиг харагдах ажээ. Өдрийн халуун намдахаар хүүхэд өнөө л хоёр усны уулзвар тийшээ явна. Гэвч тэдний дунд гаансаа зууж таягаа тулсан Бат өвгөн биш, нэг бол Буурал гуай үгүй бол Дорж эсвэл хүүхдүүдийн хэн нэгний нь эгч буюу эх байх ажээ.

	Нэг өдөр Бат өвгөнөөс ач нарт нь нэг захиа иржээ. Бат өвгөнөөс захиа иржээ гэдгийг Бат гуайн хүсэл болж байсан хүүхдүүд хазгай дуулж, нэг нь Бат гуайгаас захиа иржээ гэдгийг нөгөөдөө Бат өвгөн гуай ирж гэнэ гэж хэлэхэд, нөгөө хүүхэд нь бас өөр нэг хүүхдэд, Бат гуай ирчихжээ гээд л тэр нь өөр нэг хүүхдэд, Бат гуай өнөөдөр бас нэг үлгэр хэлэх гэнэ гэж давслан дайжуулахад тэр нь цааш нь Бат гуай өнөөдөр эрт цугла гэж байна гээд хагас цаг болоход нийт хүүхдүүд Бат өвгөн гуай иржээ гэж дуулж амжжээ. Гэвч хүүхдүүд эндүүрсэнгүй. Орой тэд, хоёр усныхаа уулзварын наадах зүрх шиг хошуунд цуглав. Бат гуайн бэр Цэвэлмаа тэдэн дээр очоод, 

	— Хүүхдүүдээ! Манай аавыг ирж гэж та нарт хэн хэлэв? гэж асуухад тэд өөр хоорондоо энэ л хэлсэн, тэр л хэлсэн, хүүш болиоч, чи хэлсэн гэж шуугилдсан боловч чухам тэр гэх эзэн гарсангүй. Цэвэлмаа хүүхдүүдээ чимээгүй байцгаа гэснээ, Та нарт ааваас захиа иржээ гээд өврөөс эвхээстэй цаас гаргахад, хүүхдүүд баярлан шуугина. Зарим нь алга ташна. За та нар чимээгүй бай! Би уншлаа шүү гээд «Миний хайрт хүү Борхүү, Цэцэг, Баатар, Хүрэл, Мядаг, Гэрэлсайхан, Очир, Палам, Дондог, Оюун, Туул, Тунгалаг, Тамир нар болон бусад бүх хүүхэд та нар цөм сайн байна уу? Хөгшин аав нь хөдөө гараад их сайхан амарч байгаа боловч, та нарыгаа цөмийг чинь их санаж байна. Миний хөөрхөн хүү Борхүү чи дүү нараа шоглохгүй байгаа биз ээ?

	Палам чи залхууралгүй нөхөдтэйгөө тоглож байгаа биз? Хайрт хүүхдүүдээ! Та нар цөм сайхан амраад намар болохоор, тус тусынхаа сургууль, цэцэрлэг, яслид яваарай. Өвгөн аавынхаа гурван ишигний тухай үлгэрийг марталгүй үеийнхээ нөхдөд хэлж өгөөрэй! гэтэл

	Гурав биш хоёр шүү дээ гэж Борхүү хэлэхэд

	— Тийм. Бор ишиг

	— Цагаан ишиг...

	— Яагаа вэ? Цагаан ишиг чинь Охиндой Монхоодой гэдэг хоёр ишиг байгаа биз дээ? Нийлээд гурван ишиг биш үү? гэж шуугилдан булаалдав.

	— Чимээгүй болцгоо! Хүүхдүүдээ! Би аавынхаа захиаг уншиж дуусаагүй л байна шүү гэж Цэвэлмаа өгүүлэхэд, цохисон цанг гараар барьчихад дуу нь тасрах адил гэнэт зогсох шиг, хүүхдүүд төдхөн чимээгүй болов.

	...Би та нарт энэ захиатай хамт «Хар ишиг» гэдэг үлгэрийг хүнээр бичүүлж явуулав... гэтэл, 

	— Ишиг явуулаа юу?

	— Чимээгүй... явчихсан...

	— Аль вэ? Өнөө дуугарахгүй гэсэн чинь?

	— Би л дуугараагүй байна...

	— Би л ёстой дуугараагүй..

	— Хүүш над шиг дуугараагүй хүн ёстой л... гээд дахин шуугьтал, 

	— Та нар яасан хачин хүүхдүүд вэ? Өвгөн аавдаа огт хайргүй юм уу даа? Захиаг нь ер сонсохгүй байх чинь вэ? гэж Цэвэлмаа өгүүлтэл хүүхдүүд чимээгүй болов.

	...Би та нарт, энэ захиатай хамт «Хар ишиг» гэдэг үлгэрийг хүнээр бичүүлж явуулав. Та нар түрүүчийн «Бор ишиг», «Цагаан ишиг» хоёр дээрээ нэмж цээжлээд, үеийнхээ нөхдөд ярьж өгөөрэй. Миний хайрт хүүхдүүдээ цөм баяртай. Ирэх зун баяртай сайхан золгоё!

	Та нарыгаа цөмийг чинь үнсэн ёсолсон, нөгөө муу өвгөн Бат, 

	195... он 7 дугаар сарын 29.

	«Мангиртын хөндий хэмээх газраа» гэхэд хүүхдүүд алга ташин баярлав.

	— Хар ишиг нь хаана байгаа юм бэ?

	— Цэвэлмаа эгч ээ!...

	— Одоо уншиж өгөх үү?

	— Их догь юм уу?

	— Чимээгүй л дээ гэх зэргээр хүүхдүүд дахин шуугьтал, 

	— За хүүхдүүдээ чимээгүй болцгоо! Та нар аавынхаа захиаг сайн ойлгов уу? дахин унших уу? гэхэд

	— Ойлголоо.

	— Унших хэрэггүй гэв.

	Цэвэлмаа өврөөсөө өөр нэг цаас гаргаж дэлгээд, дараа нь хүүхдүүдийг инээмсэглэн, хэсүүлж харав. Хүүхдүүд «Хар ишиг» гэдэг үлгэрийг үнэхээр сонсох хүсэлтэй байна.

	— Хар ишиг гэдэг үлгэр... Эрт урьд цагт, нэг ямаа хар ишигтэйгээ хоёулаа амь зууж, аж төрөн байжээ.

	— Энэ хэсгийг ойлгов уу, хүүхдүүд ээ?

	— Ойлголоо, ойлголоо...

	— Тэр ямаа, хар ишгэндээ тун их хайртай юм байжээ. Тэгээд хар ишгээ дураар нь байлгадаг юм байж л дээ. Тэр хоёр амь зуугаад байгаад л байж. Хар ишиг нь өсөж том болоод байхад, хайртай гэж нь улам хөгшрөөд ядраад л байж гэнэ. Өвөл өнгөрөөд хавар болоод намар болж гэнэ. Намрын ид их ажлын цаг болж гэнэ. Намрын цагт аливаа амьтан их ажилтай шүү дээ. Өвс бэлдэнэ, тариа хураана. Ногоо цагаагаа авна. Өтөг бууц, өвөлжөө хашаанаас эхлээд өвөл хаварт идэх хүнсээ хүртэл базаана. Оготно зурам хүртэл хөеөгөө хураана. Тэгэхээр өнөө ямаа ч гэсэн хар ишигтэйгээ хоёулаа хадлан авахаас эхлээд бишгүйдээ ажил хийх хэрэгтэй байж гэнэ. Гэтэл намрын ид ажил болмогц, эх ямаа нь өвдөж гэнэ. Бүх ажил хар ишгэнд оногдож гэнэ. Өдөр хоног өнгөрөх бүр, эх ямааны өвчин улам хүндрэх тул арга байж уу даа, хөөрхий, муу хар ишгээ, өвлийнхөө бэлтгэл ажлыг хий! гээд зааж зааварлаад явуулаад байжээ.

	Хар ишиг нь эхийнхээ заасныг хийхээр өглөө яваад орой ирдэг байж гэнэ. Орой ирэхдээ, их ажил хийсэн, нэг их ядарсан ёо ёх болсон сүртэй амьтан ирдэг байж гэнэ.

	За миний ишиг, ямар ямар ажил хийв дээ гэж ээж нь асуухад, 

	— Ямарсах юу байх вэ, таны хий гэснийг л хийчхээд ирлээ гэдэг байж гэнэ. Эхийнхээ эрүүлд хар ишиг ажил хийдэггүй, танхай эрх дураар байсан. Одоо хүнд өвчтэй байгаа болохоор, муу ишиг минь, юмны учир ухааныг сайн мэдэж, айхавтар нөр сүрхий ажил хийж байна даа гэж эх нь ишгэндээ баршгүй баяртай байж гэнэ.

	Намрын улирал дуусаж гэнэ. Өвлийн хүйтэн эхэлж цас ч унах болж гэнэ. Эх ямаа нь өдөр хоног өнгөрөх бүр жаал жаал наашилсаар идэр гурван есийн өмнөхөн эдгэрч гэнэ. За тэгээд хар ишигнийхээ бэлтгэсэн өвлийн байр, түлээ түлш, бэлэн зэлэн хоол хүнс дээр очих болж гэнэ. Гэтэл хар ишигний байдал нэг л хачин болоод байна гэнэ. Эх ямаа нь бүр гайхаш тасрахдаа, миний хар ишиг базаасан бэлтгэсэн өвлийн байр, түлээ түлш, хүнс хоол дээр бушуухан очсонгүй гэж надад уурлаж байна. Үүний минь зөв. Бушуухан очъё доо хөөрхий минь гээд сүүлийнхээ жаахан хүнсийг идчихээд явах болтол, хар ишиг гэв гэнэт хангинатал уйлж гарч гэнэ. Эх нь мэл гайхаж, цэл хөхрөөд, учрыг асуусан чинь, 

	Ээж минь, ээж минь өршөөгөөрэй намайгаа. Хар ишиг би чинь орох байр, түлэх түлээ, идэх уух хүнс хоол юу ч бэлдээгүй! Намаржин би бэлдэж байна хийж байна гээд байсан маань цөм худал байсан юм. Би юу ч хийхгүй өдөржин дэмий тоглочхоод ирдэг байсан гэж гэнэ.

	 

	Хүйтэн өвөл цийлгэнээд байдаг

	Хөвсгөр цас унаад байдаг

	Хар ишиг нь хуурсан байдаг

	Хайртай эх нь дөнгөж эдгэрсэн байдаг.

	 

	Эх нь хар ишгэндээ гомдоод өдөржин шөнөжин уйлж гэнэ. Тэгээд хөөрхий минь, өнөө муу эх нь өөрөө хамаг ажлыг хийхээр гарч гэнэ.

	Хайрт хүүхдүүдээ! Хар ишигний тухай үлгэр ингээд дуусаж байна. Та нар үүнийг ямаанд тохиолдсон яльгүй хэрэг гэж бүү бодоорой. Харин та нарын дотор аав ээжийнхээ ариун цагаан бодол санааг ингэж хөө шиг харлуулдаг хүүхэд байвал маш муухай шүү. Хүн багадаа ээж аавыгаа хуурч сурвал том болоод эх орноо ч хуурч мэднэ шүү. Иймээс хүүхэд та нарыгаа цөмийг чинь ээж аавдаа, эх орондоо, эрдэм номдоо, ажил хөдөлмөртөө цөмд нь хайртай бай гэсэндээ энэ үлгэрийг бичүүлж хүргүүлэв. Ялангуяа хичээлдээ муу авчхаад, түүнийгээ нуудаг хүүхэд байвал түмэн муухай шившиг тэр юм шүү. Хэрэв тийм хүүхэд байвал эцсийн эцэст энэ хар ишиг шиг болохоор барахгүй, эцэг эх, эгч, ах, охин дүү нар олон нөхдийгөө гомдооно шүү гэсэн утгатай энэ үлгэрийг үнэн цагаан санааны угаас жишээ болгон бичиж хүргүүлэв гэжээ гэхэд хүүхдүүд нэг хэсэг чимээ ч үгүй, яриа ч үгүй суув.

	За хүүхдүүд минь ийм муухай худал хэлдэг ишиг бас байдаг байна шүү. Худал хэлэх шиг бузар муухай юм ер байдаггүй байна. Энэ хар ишгийг та нар сайн санаж яваарай. Худал л хэлбэл ийм болно гэж бодоод, яльгүй жаахан юман дээр хүртэл хэзээд үнэнч шударга, цэх шулуун байгаарай даа гэхэд хүүхдүүд их л урамтай за за мэдлээ гэв.

	Цэвэлмаа эгч ээ? Өвгөн аав, хэзээ ирэх бол? гэж нэг охин асуухад, 

	Энэ жил ирэхгүй. Одоо намар болж байна. Дараа нь өвөл болно. Шинэ он гарна. Удахгүй хавар болно. Цас хайлна. Ногоо ургана. Цэцэг дэлгэрнэ. Мал төллөнө. Усны шувуу ирнэ. Сургуулиуд завсарлана. Манайхан дахиад зусланд гарна. Наадам дөхнө. Тэр үед л өвгөн аав маань ирдэг шүү дээ!

	Дахиад ирэхдээ, ийм олон үлгэр хэлж өгөх болов уу?

	Та нар сахилга баттай цөм сайн онц сурлагатай, эв найрамдалтай, үлгэр дуунд их дуртай хойно, өвгөн аав маань дахиад ийм үлгэр ярилгүй яах вэ. Миний аав дандаа тийм л хүүхдэд дуртай, хайртай хүн шүү дээ гэж Цэвэлмаа хэлэв.

	Өвгөн аавын нутаг руу хүн явах болов уу? гэж Борхүү асуув, 

	— Удахгүй би явна. Юу гэж? гэж Цэвэлмаа сонирхон асуув.

	— Би гээд Борхүү толгойгоо маажсанаа, 

	— Захиа бичих гэсэн юм. Даанч бичиж чадахгүй юм гэтэл

	— Би бас бичнэ.

	— Би бас бичнэ.

	— Би ч ялгаагүй...

	— Дүү бид хоёр ч ялгаагүй гэж хүүхдүүд шуугилдав.

	Хайрт хүүхдүүд ээ! Та нарт цөмд чинь баярлалаа. Та нар цөм захиа бичицгээ! Бүгдээрээ бичицгээ! Заримд чинь би тусалъя! Зарим чинь аав ээжээрээ бичүүл, ах дүүгээрээ бичүүл. Хэд хэдүүлээ хамтраад бич! Би цөмийн чинь захиаг авч явна. Цөмд чинь хариуг нь заавал авч ирнэ гэхдээ Цэвэлмаагийн царай хязгааргүй баяртай харагдлаа.

